
Alþingi ályktar að fela ríkisstjórninni að hlutast til um, að fullkomin kennsla
fari fram í bændaskólunum í jarðvinnslu og meðferð og viðgerðum landbúnaðarvéla.

Auk hinnar föstu kennslu við skólana í þessum greinum fari þar einnig fram
kennsla í þeim greinum fyrir þá starfsmenn ræktunarsambandanna, sem fara með
ýtur og aðrar stærri vélar og verkfæri á vegum sambandanna.

Greinargerð.
Það er alkunna, að mjog skortir á um kunnáttu manna til jarðvinnslustarfa

svo og þekkingu á hagnýtingu stórvirkra véla við þau störf. Af slíkri vankunnáttu
hljótast oft mörg og alvarleg mistök, sem birtast i ýmsum myndum, og má þar
m. a. annars til nefna, að jarðvinnslan verður dýrari af þessum sökum en þyrfti
að vera, notagildi jarðvinnslunnar verður ekki fullkomið og ending véla og verk-
færa verður léleg.

Reynslan hefur sýnt, svo að ótvírætt er, að mjög víða vinna óvanir menn með
takmarkaða þekkingu á jarðvinnslustörfum hjá ræktunarsamböndunum. efalaust
vegna þess, að ekki er völ nægilega margra hæfra manna, sem kunna með vélarnar
að fara og að haga störfum á þann veg, að þau nýtist sem bezt.

Er illt til þess að vita, að miklu fé er árlega varið til vélakaupa og ræktunar,
en hins ekki gætt, að þeir, sem með vélarnar fara, eigi kost þeirra leiðbeininga,
sem nauðsynlegar eru, svo að hinum dýru vélum sé vel borgið í höndum þeirra
og starf þeirra komi að tilætluðum notum.

Jarðvinnsla með stórvirkum vélum er það nýr þáttur í búnaðarþróun íslend-
inga, að vorkunn er, þó að bændur séu ekki allir fullkomlega dómbærir um það,
hvernig unnt sé að skila fullkominni jarðvinnslu og ræktun með sem minnstum
kostnaði né heldur, hvað sé fullkomið Í því efni. En þeim mun nauðsynlegra er
þá, að þeir menn, sem þessi störf vinna fyrir bændur, kunni sem bezt til verka.
Er ætlunin með tillögu þessari að reyna að tryggja, að svo verði að svo miklu
leyti, sem tök eru á.


